
Azərbaycan bölgədə söz sahibidir

Bərpa Olunan Enerji Mənbələri Dövlət Agentliyinin 
direktoru Təbriz Əmmayev bildirib ki, Azərbaycanın 
azad olunmuş ərazilərində 240 meqavatt gücündə 

elektrik stansiyasının tikintisi ilə bağlı bp-nin layihəsinə 
qoyulacaq investisiyanın ümumi həcmi ilkin hesablamalara 
görə 200 milyon dollardır.

Agentliyin direktoru qeyd edib ki, azad olunmuş 
ərazilərdə “yaşıl enerji” zonasının yaradılması konsepsi-
yası çərçivəsində kiçik su elektrik stansiyalarının bərpası 
layihələrinin icrası və bp ilə əldə olunmuş razılaşmanın 
texniki qiymətləndirilməsi üzrə işlərin həyata keçirilməsi 
planlaşdırılır.

“Kəlbəcərdə 100 meqavatt gücündə külək elektrik 
stansiyasının tikintisi layihəsinə özəl investisiyaların cəlb 
olunması planlaşdırılır. Bu layihə çərçivəsində hazırlıq işləri 
artıq başlayıb. Konsepsiyanın təsdiq olunmasından sonra, 
həmçinin bir sıra pilot layihələr reallaşdırılacaq. Görülən işlər 
sayəsində “yaşıl enerji”nin istifadəsinin səmərəliliyinə qiymət 
vermək mümkün olacaq”.

“Xalq qəzeti”

bax: səh.4

Ermənistanın hərbi-siyasi təxribatları  
regionda sülhə və təhlükəsizliyə təhdid yaradır
Azərbaycan Res-

publikası Xarici 
İşlər Nazirliyinin 

Mətbuat xidməti 
idarəsinin rəisi Leyla 
Abdullayeva ATƏT-in 
Stokholmda keçirilən 
iclasında Azərbaycan və 
Ermənistan xarici işlər 
nazirləri arasında görü-
şün baş tutmamasının 
səbəbləri barədə KİV-in 
sualını cavablandırıb.

Leyla Abdullayeva 
deyib: “Bildiyiniz kimi, 2-3 
dekabr tarixlərində Stok-
holm şəhərində ATƏT-in 
Nazirlər Şurasının 28-ci ic-
lası keçirildi və Azərbaycan 
xarici işlər naziri bu iclasda 
iştirak etdi.

İclasdan öncə Minsk 
Qrupunun həmsədrləri 
Azərbaycan və Ermənistan 

nazirlərinin növbəti görüşü-
nün Stokholmda keçirilməsi 
təklifi ilə çıxış etmişdi. 
Bəllidir ki, Azərbaycan hər 
zaman dialoqun tərəfdarıdır 
və bundan öncə keçi-
rilmiş Nyu York, Minsk 
və Paris görüşlərində 
Azərbaycan xarici işlər naziri 

postmünaqişə dövründə 
Ermənistan-Azərbaycan 
münasibətlərinin normal-
laşdırılması istiqamətində 
məsələlərlə bağlı ölkəmizin 
mövqeyini qarşı tərəfin 
diqqətinə çatdırıb.

Lakin 3 dekabr tarixində 
nəzərdə tutulan görüşdən bir 

neçə saat öncə Ermənistan 
tərəfinin təxribatı baş verdi. 
Belə ki, Ermənistan parla-
mentarlarının Azərbaycan 
Respublikası ərazilərinə qa-
nunsuz səfər etməsi ilə bağlı 
məlumat yayıldı. Beləliklə 
də Azərbaycan tərəfi 
Ermənistanın bu təxribatına 
cavab olaraq, Stokholmda 
iki ölkə nazirinin görüşünün 
keçirilməsini məqsədəuyğun 
hesab etmədi.

Göründüyü kimi, iki ölkə 
arasında münasibətlərin 
normallaşdırılması 
istiqamətində Azərbaycan 
tərəfindən addımların 
atılmasına baxmayaraq, 
Ermənistan hərbi-siyasi 
təxribatlarını davam etdirir. 
Ermənistanın bu mövqeyi 
bölgədə sülh quruculuğu 
səylərinə xələl gətirir.

“Xalq qəzeti”

Biz fəxr edirik ki, Azərbaycan 
dövlətinin atdığı istənilən addım regi-
onda və dünyada əməkdaşlığın yeni 
yollarının tapılmasına və açılmasına 
xidmət edir. Elə 44 günlük müharibə 
nəticəsində ərazilərimizin işğaldan 

azad edilməsi də qonşularımızla, regi-
on ölkələri və bütün Avrasiya materiki 
ilə əməkdaşlığın genişləndirilməsinə 
stimul yaratmışdır. 

Ekspertlər yazırlar ki, Azərbaycan 
Prezidenti İlham Əliyev 2020-ci il 

noyabrın 10-da xalqa ünvanladığı 
tarixi müraciətdən bu günə qədər 
istənilən çıxış və nitqində bölgəmiz 
üçün sülh səhifəsinin açılması, regi-
onda əməkdaşlığın genişləndirilməsi 
məsələlərini daim diqqət mərkəzində 
saxlayır. Etiraf edək ki, həmin ten-
densiya son aylar daha geniş miqyas 
almışdır. 

Məsələn, Prezident İlham 
Əliyev dekabrın 1-də Avropa İttifa-
qının Cənubi Qafqaz üzrə xüsusi 
nümayəndəsi Toivo Klaarı qəbul 
edərkən həm Avropa İttifaqı –
Azərbaycan əlaqələrinin müxtəlif 

aspektləri, həm Cənubi Qafqazda 
əməkdaşlıq perspektivləri, həm də 
postmüharbə vəziyyəti, eləcə də, 
Ermənistan –Azərbaycan sərhədində 
noyabr ayında baş vermiş gərginliklə 
bağlı məsələlər müzakirə edilmişdir. 
Yəni Avropa İttifaqı Qafqazda söndü-
rülmüş münaqişənin yenidən alov-
lanmasını istəmir. Həmin görüşdə, 
həmçinin bu ayın 15-də Brüsseldə 
keçiriləcək Şərq Tərəfdaşlığı Sammi-
tinin gündəliyinə dair fikir mübadiləsi 
aparılmışdır. 

(ardı 3-cü səhifədə)

2022-ci ilin dövlət büdcəsi ölkədə 
sosial rifahın yaxşılaşmasına, 

inkişaf və tərəqqiyə təminat verir

Bütün bunlarla bərabər, son illər 
ölkəmizdə makroiqtisadi sabitliyin təmin 
edilməsi, qeyri-neft sektorunun inkişafı, 
iqtisadiyyatın rəqabət qabiliyyətinin 
yüksəldilməsi, ixrac potensialının artırılma-
sı, sosialyönümlü siyasətin prioritetliyinin 
qorunub saxlanılması, maliyyə intizamı və 
şəffaflığın gücləndirilməsi kimi məsələlərə 
daha çox önəm verilir. Eyni zamanda, 
büdcənin sosialyönümlü xarakter daşıması 
da diqqət mərkəzində saxlanılır. 

Bütün bu amillərin önə çəkilməsi isə 
təsadüfi deyil. Çünki indiyədək respublika-

mızda əhalinin etibarlı sosial müdafiəsinin 
təmin edilməsi istiqamətində həyata 
keçirilən ardıcıl tədbirlər milli inkişaf mo-
delinin sosialyönümlü səciyyə daşıdığını 
tam təsdiqləyib. Qeyri-neft sektorunun və 
sahibkarlığın inkişafı, yeni müəssisələrin işə 
salınması məqsədilə reallaşdırılan islahat-
lar yoxsulluğun səviyyəsinin azaldılmasına, 
əmək qabiliyyətli əhalinin iqtisadi fəallığının 
yüksəlməsinə, eləcə də ölkəmizin məşğulluq 
strategiyasının səmərəliliyinə əlverişli şərait 
yaradıb. 

(ardı 3-cü səhifədə)

Məqsəd müstəqil 
Azərbaycanı inkişaf etmiş 

cəmiyyətə çevirməkdir
Ümummilli lider Heydər Əliyev Azərbaycan Respubli-

kasının müstəqil sosial-iqtisadi inkişaf proqramını böyük 
uzaqgörənliklə formalaşdırmış və reallaşdırmış, iqtisadi 
müstəqillik uğrunda mübarizənin bünövrəsini qoymuşdur. 

Siyasi müstəqilliyin və onun iqtisadiyyat cəbhəsinin daha 
da möhkəmləndirilməsinin sükanı 18 ildir ki, ulu öndərin 
layiqli varisi cənab İlham Əliyevin əlindədir. Əminliklə vur-
ğulamaq lazımdır ki, Azərbaycanın iqtisadi müstəqilliyinin 
reallaşdırılması İlham Əliyev siyasətinin tarixi nailiyyətidir.

(ardı 8-ci səhifədə)

Beynəlxalq aləm Cənubi Qafqazda sülh və 
təhlükəsizliyin möhkəmlənməsini dəstəkləyir 

Finlandiyadan Hindistana ilk yüklər Azərbaycan 
ərazisindən çatdırılıb. Sözsüz ki, istər Şərq-Qərb, istərsə də 
Şimal-Cənub nəqliyyat dəhlizləri ilə Azərbaycan vasitəsilə 
daşınacaq yüklərin həcmi artacaq. Çünki biz bütün yaxın 
qonşularımız və region ölkələri ilə ikitərəfli səviyyədə yaxşı 
təmaslar qurmuşuq. Bundan əlavə, Azərbaycandakı siyasi, 
iqtisadi sabitlik də bizə kömək edir.

İlham ƏLİYEV 
Azərbaycan Respublikasının Prezidenti

Məndə belə bir təəssürat var ki, infrastruktur imkanla-
rını gücləndirmək məqsədilə ümumi məxrəcə gəlmək imkan-
ları mövcuddur. Əlbəttə, digər rəylər və narahatlıqlar var və 
onlar aydınlaşdırılmalıdır. Bununla biz dialoqu, qarşılıqlı 
anlaşmanı nəinki Ermənistanla, eləcə də aidiyyəti olan 
digər ölkələrlə təşviq etmək istəyirik. Beləliklə, təmasların 
qurulması səylərinə dəstək verə bilərik.

Şarl MİŞEL 
Avropa İttifaqı Şurasının prezidenti 

Azərbaycanda iqtisadi fəallığın hökumət tərəfindən 
dəstəklənməsi iqtisadiyyatın inkişaf dinamikasına müsbət 
təsir göstərir, makroiqtisadi sabitlik qorunur. Həmçinin, 

yüksək iqtisadi inkişaf amilləri iqtisadiyyatın qeyri-neft sektoruna 
böyük həcmdə investisiyaların yatırılmasına imkan verir. Xarici 
sərmayələrin üstünlük təşkil etməsi isə onu göstərir ki, Azərbaycan 
investisiyalar üçün cəlbedici ölkədir və xarici sərmayə respublika-
mızda lazımi səviyyədə nəzarətdə saxlanılır. 

bp-nin layihəsi üzrə azad 
olunmuş ərazilərdə elektrik 

stansiyası tikiləcək 

Artıq dünya ölkələrində, beynəlxalq təşkilatlarda hamı etiraf 
edir ki, Azərbaycan sülhün, sabitliyin, əmin-amanlığın və 
səmərəli əməkdaşlığın tərəfdarıdır. Məhz elə buna görə 

də ölkəmizin mövqeləri daha böyük auditoriyalarda, heç zaman 
olmayan bir miqyasda dəstəklənir. Politoloq və ekspertlər də bu 
fikirdədirlər ki, təki sülh olsun, yeni əməkdaşlıq yolları açılsın. 

2022-ci ilin dövlət büdcəsi ölkədə 
sosial rifahın yaxşılaşmasına, 

inkişaf və tərəqqiyə təminat verir
(əvvəli 1-ci səhifədə)

Milli Məclisdə 
“Azərbaycan Respublikası-
nın 2022-ci il dövlət büdcəsi 
haqqında” qanun layihəsinin 
səsə qoyularaq, üçüncü 
oxunuşda qəbul edilməsi də 
aydın göstərir ki, gələn ilin 
dövlət büdcəsi əvvəlki illərdə 
olduğu kimi, sosialyönümlü 
olacaq. Başqa sözlə, dövlət 
büdcəsinin sosialyönümlü-
yünün davam etdirilməsi, 
əhalinin rifah halının yax-
şılaşdırılması və sosial 
müdafiəsinin gücləndirilməsi 
prioritet istiqamət olaraq 
saxlanılacaq. 

Yeri gəlmişkən, res-
publikada dövlət başçısı 
tərəfindən aparılan islahatlar 
və atılan qətiyyətli addımlar 
nəticəsində bu il Azərbaycan 
iqtisadiyyatının bütün 
sahələrində artım müşahidə 
edilir və bu, 2022-ci ildə də 
artımın davam etdiriləcəyini 
proqnozlaşdırmağa imkan 
verir. 

Qeyd edək ki, gələn ilin 
dövlət və icmal büdcəsi 
“Büdcə sistemi haqqın-
da” qanunun tələblərinə 
uyğun hazırlanıb, ictimai 
müzakirələr üçün açıq 
dərc edilib. KİV-də çıxış 
edən deputatlar, ekspertlər 
tərəfindən 2022-ci il dövlət 
büdcəsinin layihəsi qarşıda 
duran çağırışlara və ölkənin 
təhlükəsizliyinə cavab verən, 
əhalinin sosial müdafiəsinin 
gücləndirilməsinə 
xidmət edən sənəd kimi 
qiymətləndirilib. 

Xatırladaq ki, 2022-ci ilin 
dövlət büdcəsi layihəsində 
büdcə gəlirləri 1 milyard 389 

milyon manat artırılaraq 26 
milyard 816 milyon manata, 
büdcənin xərcləri isə 1 
milyard 336 milyon manat 
artırılaraq 29 milyard 879 mil-
yon manata çatdırılıb. Gələn 
il üçün büdcə kəsiri 3 milyard 
63 milyon manat, inflyasiya 4 
faiz, ÜDM-in real artım tempi 
3,9 faiz, neftin 1 barelinin 
qiyməti 50 dollar məbləğində 
nəzərdə tutulub.

Haqqında danışı-
lan büdcə gələn il sosial 
müdafiəyə ehtiyacı olan bü-
tün vətəndaşlarımızın sosial 
rifahının qorunub saxlanıl-
masına və yaxşılaşmasına 
da imkan verəcək. Həmçinin 
2022-ci ildə pensiyaların, 
müavinət və təqaüdlərin, 
ünvanlı sosial yardımın 
həcminin və digər sosial 
ödənişlərin artırılmasına, 
eləcə də vətəndaşların sosial 
rifahının daha yaxşı təmin 
olunmasına şərait yarada-
caq.

Xatırladaq ki, 2022-ci 
ildə ehtiyac meyarının həddi 
30 manat artırılaraq 200 
manata çatdırılıb. Bu, 17,6 
faiz artım deməkdir. Bu 
artım yoxsul vətəndaşların 
sosial müdafiəsinin daha da 
gücləndirilməsinə, ünvanlı 
sosial yardım alan şəxslər 
üçün həm adambaşına, həm 
də ailəyə düşən vəsaitin 
həcminin artırılmasına imkan 
verəcək, eyni zamanda, 
bu proqrama cəlb olunan 
vətəndaşların sayının da 
çoxalmasına şərait yara-
dacaq. Bu artım, həmçinin 
yaxın dövrdə ehtiyac me-
yarından imtina edilərək 
onu yaşayış minimumuna 
bərabərləşdirməyə imkan 
verəcək. 

Beləliklə, 2022-ci il 
dövlət büdcəsi miqyası-
na görə – istər gəlir və 
xərclərin həcminə, istərsə 
də sosialyönümlülüyünə 
görə müstəqil Azərbaycanın 
ən böyük büdcəsidir. Belə 
bir maliyyə sənədinin icrası 
isə respublikada iqtisadi 
fəallığın təmin edilməsini, 
makroiqtisadi sabitliyin qo-
runmasını və milli valyutanın 
məzənnəsinin dayanıqlığının 
artırılmasını, sosial müdafiə 
və pandemiya ilə mübarizə 
tədbirlərinin ardıcıllığının 
gerçəkləşdirilməsini zəruri 
edir. Bütün bunlarla bərabər, 
gələn ilin dövlət büdcəsi 
işğaldan azad olunmuş 
ərazilərin bərpası, yenidən 
qurulması və ölkə iqtisadiy-
yatına reinteqrasiyasını, eyni 
zamanda, ölkəmizin hərbi 
qüdrətinin daha da artırılma-
sını şərtləndirir. 

Azərbaycanın növbəti 
il üçün nəzərdə tutulan 
büdcəsi, həmçinin ölkənin 
təhsil və səhiyyə sistemi-
nin yeni dövrün tələblərinə 
uyğun inkişaf etdirilməsi, 
ərzaq təhlükəsizliyinin təmin 
olunması, iqtisadiyyatın 
və cəmiyyətin rəqəmsal 
transformasiyasının əsas 
prioritet vəzifələr kimi 
müəyyənləşdirilməsi imkan-
larına da malikdir. 

Hər zaman olduğu kimi, 
bu gün də ordu quruculuğu, 
ölkənin müdafiə qabiliyyətinin 
və milli təhlükəsizliyinin daha 
da gücləndirilməsi Ali Baş 
Komandan, Prezident İlham 
Əliyev tərəfindən qarşıya 
qoyulan əsas vəzifələrdən 
biridir. Ona görə də Silahlı 
Qüvvələrimizin müasir hərbi 
texnika və silah-sursatla 
təchizatı, təhlükəsizliyin 
təmin olunması məqsədilə 
zəruri hərbi infrastrukturun 

yaradılması, hərbçilərin 
sosial-məişət, habelə xidmət 
şəraitinin yaxşılaşdırılması 
istiqamətində görüləcək 
tədbirlər üçün maliyyə 
təminatının gücləndirilməsi 
daim diqqət mərkəzində 
saxlanılır və bu, büdcə 
layihələrində öz əksini tapır. 
2022-ci il dövlət büdcəsində 
də bu, prioritet istiqamət kimi 
mühüm önəm daşıyır. 

Azərbaycanda infrast-
rukturun gücləndirilməsi, 
əhalinin rifah halının yax-
şılaşdırılması, kommunal, 
enerji, su və digər xidmət 
sahələrində keyfiyyətin 
yüksəldilməsi, yol infra
strukturunun yenidən qurul-
ması istiqamətində böyük 
həcmli kompleks layihələr 
həyata keçirilir. Bütün bu 
məsələlər Prezident İlham 
Əliyev tərəfindən daim 
diqqət mərkəzində saxlanılır, 
onların vaxtında həll edilməsi 
üçün hökumət tərəfindən 
məqsədyönlü layihələr 
reallaşdırılır. Gələn ilin 
dövlət büdcəsi layihəsində 
də bu məqsədlə ayrılan 
vəsait sözügedən sahədə 
genişmiqyaslı tədbirlərin 
gerçəkləşdirilməsinə əlverişli 
imkan yaradır. 

Dünya ölkələrinin 
əksəriyyətində dərin iqti-
sadi tənəzzülə yol açan 
COVID-19 pandemiyası hələ 
də davam edir, daha yüksək 
yoluxdurma sürətinə malik 
ştamlar yayılır. Növbəti ildə 
də pandemiyanın nəzarətdə 
saxlanılması, onun qarşısı-
nın alınması üçün preventiv 
və profilaktik tədbirlərin 
gücləndirilməsi davam 
etdiriləcək, vaksinasiya 
prosesinin daha səmərəli 
və sürətlə aparılması, zəruri 
vaksin təminatının yaradıl-
ması məqsədilə tədbirlər 

həyata keçiriləcək. Bu 
məqsədlə növbəti ilin dövlət 
büdcəsində 350 milyon ma-
nat vəsait nəzərdə tutulub. 

Yeri gəlmişkən, burada 
bir məsələni də xatırlatmaq 
istərdik. Bu günlərdə 
Ermənistanın da gələn il 
üçün müəyyənləşdirdiyi 
dövlət büdcəsi açıqlanıb. 
Göstəricilərə, proqnozlara 
nəzər saldıqda bir daha 
aydın olur ki, hər zamankı 
kimi, regionda ən aşa-
ğı büdcə işğalçı dövlətə 
məxsusdur. Belə ki, 2022-ci 
il üçün məğlub ölkənin büdcə 
gəlirləri 3 milyard 880 milyon 
dollara bərabərdir. Bu isə o 
deməkdir ki, Ermənistanın 
büdcəsi Azərbaycanın əsas 
maliyyə sənədindən (15,6 
milyard dolar) 4 dəfə azdır.

Onu da qeyd edək ki, 
Ermənistanın gələn il üçün 
nəzərdə tutduğu müdafiə 
xarcləri 687 milyon 969 min 
dollardır. Azərbaycanın bu 
sahəyə ayrıdığı vəsait isə (4 
milyard 990 milyon manat) 2 
milyard 935 milyon 290 min 
dollardır. 

Sonda onu da vurğulayaq 
ki, Prezident İlham Əliyev 
tərəfindən ölkənin iqtisadi 
dayanıqlılığının qorunub 
saxlanılması, aparıcı sahələr 
üzrə inkişafın təmin edilməsi 
üçün hökumətin qarşısında 
ciddi vəzifələr qoyulub. Bu 
baxımdan dövlət büdcəsinin 
cari xərclərinin qeyri-neft 
sektorundan gələn gəlirlər 
hesabına örtülməsinə nail 
olunması, büdcə xərclərinin 
şəffaflığının və səmərəliliyinin 
daha da artırılması, xarici 
dövlət borcunun azaldılması 
əsas strateji xətt olaraq qalır.

Vaqif BAYRAMOV, 
“Xalq qəzeti”

 

(əvvəli 1-ci səhifədə)

Xatırladaq ki, bu il 
oktyabrın 6-da Avropa 
İttifaqının Azərbaycandakı 
Nümayəndəliyinin yeni 
rəhbəri, səfir Peter Mi-
xalko öz etimadnaməsini 
dövlət başçımıza təqdim 
edərkən də xüsusilə vurğu-
lanmışdır ki, Avropa İttifaqı 
və Azərbaycan bir sıra 
sahələr üzrə əməkdaşlığı 
möhkəmləndirməyi planlaş-
dırırlar. Səfir məmnunluqla 
etiraf etmişdir ki, Aİ və 
Azərbaycan arasında 
münasibətlər çox möhkəmdir, 
lakin genişləndirmək 
istədiyimiz bir sıra imkanlar 
və əməkdaşlıq perspektivləri 
mövcuddur.

Azərbaycanın işğaldan 
azad etdiyi əraziləri tamamilə 
yenidən qurduğu, misli 
görünməmiş bərpa- qurucu-
luq işlərinə bütün dostlarını 
və tərəfdaşlarını cəlb etdiyi, 
İrəvan istisna olmaqla, regi-
ondakı bütün paytaxtlarda 
Azərbaycan reallıqlarının 
yüksək qiymətləndirildiyi bir 
vaxtda xəbər gəldi ki, Avropa 
İttifaqı da bu proseslərdə 
fəal iştirak etmək istəyir. 
Bildirildi ki, Azərbaycan 
Prezidenti və Ermənistanın 

baş naziri dekabrın 15-də 
Brüsseldə Avropa İttifaqının 
Şərq Tərəfdaşlığı Sammi-
ti çərçivəsində görüşmək 
barədə razılıqlarını veriblər.

Dərhal bədxahlar və 
macəraaxtaranlar ortaya sual 
atdılar ki, bəs həmin görüşə 
Rusiyanın münasibəti necə 
olacaq? Həmin məsələyə 
münasibət bildirən Rusiya 
Prezidenti Vladimir Putin 
sanki bu regiondakı sabit-
liyi gözü götürməyənlərin 
maraqlarının üstündən xətt 
çəkirmiş kimi bəyanat verdi. 

Belə ki, Soçidə 
Azərbaycan Prezidenti və 
Ermənistanın baş naziri 
ilə görüşən Vladimir Putin 
məsələyə ustalıqla aydın-
lıq gətirdi: “Həmkarlarımla 
razıyam ki, nə qədər çox 
əlaqə, o cümlədən birba-
şa əlaqələr olarsa, daha 
yaxşıdır. Birbaşa ikitərəfli 
əlaqələr, ümumiyyətlə , prio-
ritetdir. Mən bilirəm ki, yaxın 
vaxtlarda sizin Brüsseldə 
görüşünüz nəzərdə tutulub. 
Siz oraya getməyə və orada 
görüş keçirməyə razılıq 
vermisiniz. Biz bunu da al-
qışlayırıq. Nə qədər birbaşa 
ünsiyyət olarsa, bir o qədər 
yaxşıdır. Mən bu yaxınlarda 
bu barədə Avropa İttifaqı 

Şurasının prezidenti cənab 
Mişellə də danışmışam. O, 
sizi gözləyir. Ümidvaram ki, 
biz irəliyə doğru hansısa 
addım atacağıq. Bundan 
sonrakı addımları digər plat-
formalarda da atmaq müm-
kün olacaq. Bir daha təkrar 
edirəm, tərəfdaşlarımızın bu 
dialoqa cəlb edilməsini biz 
yalnız alqışlayırıq”.

Göründüyü kimi, cənab 
Putin regiona sülh və sa-
bitlik gətirilməsi məqsədilə 
Azərbaycan və Ermənistan 
rəhbərlərinin daha çox təmas 
qurmasını alqışlayır. Eyni 
zamanda, bu Cənubi Qafqaz 
ölkələri rəhbərlərinin Avropa 
İttifaqı səviyyəsində təşkil olu-
nan görüşünü də alqışlayır. 
Bu isə o deməkdir ki, regiona 
sülh və sabitlik gətirilməsi 
üçün çalışan siyasi dairələrin 
fikirləri üst-üstə düşür. 

Yeri gəlmişkən, cənab 
Putinin Soçidə dilə gətirdiyi 
arqumentlər Cənubi Qafqa-
zın hər iki ölkəsində böyük 
maraqla qarşılanmışdır: 
“Vəziyyətin normallaşdırılma-
sının inkişafında, vəziyyətin 
müsbət həllinin inkişafında 
hər iki tərəfin marağı var. 
Siz indicə kommunikasiyalar 
barədə, kommunikasiyaların 
açılması barədə xatırlat-
dınız. İlham Heydər oğlu 
da bu barədə danışıb. Bu 
məsələdə hamı maraqlıdır. 
O cümlədən Rusiya da. 
Mən onu nəzərdə tuturam 
ki, biz bütün yaxın ölkələr... 
hamımız bu məsələdə ma-
raqlıyıq.”

Bəli, biz hamımız Cənubi 
Qafqazda sabitliyin və regio-
nal əməkdaşlığın bərpasında 
maraqlıyıq. Azərbaycan 
isə bu istəyə öz töhfəsini 
verənlərin önündə gedir. 

İttifaq MİRZƏBƏYLİ, 
“Xalq qəzeti”

İndiyə qədər buna bənzər yalnız bir 
təşkilat vardı ki, o da mötəbər elmi-eks-
pert mərkəzlərinin yerinə yetirdiyi texno-
logiyaların Avropa parlament şəbəkəsi 
idi. Yəni bir qitədə sahəvi bir qurum 
idi. Yeni təşkilat isə bütün dünyada üzv 
dövlətlərin sayına görə ikinci ən böyük 
beynəlxalq təsisat olan Qoşulmama 
Hərəkatının tərkibində yaranan qlobal bir 
qurumdur.

İlkin olaraq vurğulamaq lazımdır ki, 
bu fakt cari ildə Qoşulmama Hərəkatına 
üzv dövlətlərin yekdilliklə Azərbaycanın 
2019-cu ildən başlanan sədrlik müddətini 
daha bir il – 2023-cü ilin sonuna qədər 
uzatmasının son dərəcə doğru qərar 
olduğunu bir daha təsdiqlədi. Görünən 
odur ki, beynəlxalq aləm cənab İlham 
Əliyevin güclü idarəetmə qabiliyyətinə 
malik, qlobal düşüncəli, davamlı qu-
ruculuq və modernləşdirməyə meyilli, 
konstruktiv mövqeli bir rəhbər olduğunu 
etiraf edir. 

Qoşulmama Hərəkatının 
Parlamentlər Şəbəkəsinin təsis edilməsi 
təşkilatın tarixində yeni səhifə açacaq və 
üzv dövlətlər arasında parlamentlərarası 
ölçünün inkişafına xidmət edəcək. 
QH-yə üzv dövlətlərin parlament 
rəhbərlərinin və deputatlarının – 50-yə 
yaxın ölkədən 200-dək nümayəndənin 
iştirakı ilə keçirilmiş təsis iclasına sədrlik 
edən Milli Məclisinin Sədri Sahibə Qa-
farova deyib ki, bu gün QH-nin yaradıl-
masından keçən 60 il ərzində araşdırıl-
mamış qalan bir ölçünün – əməkdaşlığın 
parlament ölçüsünün əsası qoyulur. 
Fərəhli haldır ki, bu, Prezident İlham 
Əliyevin beynəlxalq aləmdə rəğbət 
və dəstəklə qarşılanan növbəti qlobal 
təşəbbüsünün həyata keçirilməsidir. 

Xatırladaq ki, Azərbaycan Prezidenti, 
Qoşulmama Hərəkatının sədri İlham 
Əliyev 2021-ci il iyulun 13-də QH-nin 
xarici işlər nazirlərinin konfransında 
çıxışı zamanı Azərbaycanın QH-
yə üzv dövlətlərin əməkdaşlığının 
parlamentlərarası istiqamətini inki-
şaf etdirmək niyyətində olduğunu 

vurğulamışdı. Həmçinin dövlətimizin 
başçısı oktyabrın 11-də hərəkatın 
yaradılmasının 60 illiyinə həsr olunmuş 
Belqrad yubiley konfransında bu möv-
zuya toxunaraq, Azərbaycanın təşkilata 
üzv dövlətlərin parlamentariləri arasında 
əməkdaşlığın inkişafı ilə bağlı addımlar 
atdığını bildirmişdi. İndi təşəbbüsün 
reallaşdırılması 60 il əvvəl Bandunq 
prinsiplərinə uyğun olaraq, bütün xalq-
ların dinc yanaşı yaşamasına və da-
vamlı inkişafına töhfə vermək məqsədilə 
təsis edilmiş Qoşulmama Hərəkatının 
çoxşaxəli fəaliyyətində faydalı iş 
əmsalını daha da artıracaq.

İclasda dünya şöhrətli siyasətçi İlham 
Əliyevin digər qlobal təşəbbüsləri də 
məmnuniyyətlə xatırlanıb. Qeyd edilib 
ki, bundan bir qədər əvvəl Qoşulma-
ma Hərəkatı adından qurumun sədri, 
Azərbaycan Respublikasının Prezidenti 
İlham Əliyev COVID-19 pandemiyasına 
qarşı səmərəli mübarizə aspektindən 
əməli təşəbbüslər irəli sürmüşdü. Dünya-
nı sarmış böhranla əlaqədar Qoşulmama 
Hərəkatı təmas qrupunun Zirvə toplantı-
sının təşkili, pandemiya ilə mübarizədə 
təşkilata üzv ölkələrin əsas humanitar 
və tibbi ehtiyaclarına dair vahid məlumat 
bazasının yaradılması, koronavirusla 
bağlı vəziyyətin müzakirəsi üçün BMT 
Baş Assambleyasının xüsusi sessiya-
sının çağırılması, həmçinin BMT-nin 
İnsan Hüquqları Şurası tərəfindən 
bütün ölkələr üçün COVID-19 əleyhinə 
peyvəndlərə bərabər, məqbul qiymətə, 
vaxtında və universal əlçatanlığın təmin 
edilməsi haqqında qətnamənin qəbul 
edilməsi görülən tədbirlərdən yalnız 
bir neçə nümunədir. Son olaraq bu il 

noyabrın 17-də Qoşulmama Hərəkatının 
təşəbbüsü ilə BMT Baş Assamble-
yasının üçüncü komitəsi səs çoxluğu 
ilə COVID-19 pandemiyasına qarşı 
vaksinlərin ədalətsiz paylanmasına dair 
qətnaməni qəbul edib. 

Aşkar həqiqətdir ki, hələ də davam 
edən koronavirus pandemiyası və onun 
sosial-iqtisadi mühitə mənfi təsiri, iqlim 
dəyişikliyi və digər qlobal miqyaslı ça-
ğırışlar bütün dünyada səylərin multi-
kulturalizm, beynəlxalq əməkdaşlıq və 
həmrəylik ruhunda səfərbər olunmasını 
zəruri edir. Bəşəriyyətin qarşılaşdığı 
sınaqlar ölkələrin icra və qanunvericilik 
hakimiyyəti qolları arasında həmrəylik və 
əməkdaşlıq ruhunu qorumağın vacibliyi-
ni önə çıxarır. Bu baxımdan cənab İlham 
Əliyevin təşəbbüsləri dünyada razılıqla 
qarşılanır və tezliklə gerçəkləşdirilir.

Hələ təşkilatın 2019-cu il oktyab-
rın 25–26-da Bakıda keçirilmiş Zirvə 
görüşündə dövlət və hökumət başçıları 
QH-yə üzv dövlətlərin parlamentariləri 
ilə qarşılıqlı fəaliyyəti və əməkdaşlığı 
genişləndirmək və dərinləşdirmək 
barədə qərar qəbul ediblər. Məhz 
Azərbaycanın QH-yə sədrliyi dövründə 
onun fundamental prinsiplərinə tam 
və səmərəli riayət olunmasında 
parlamentarilərin mühüm rol oynaya 
biləcəyini nəzərdə tutaraq, Qoşulmama 
Hərəkatının Parlamentlər Şəbəkəsinin 
yaradılması təşəbbüsü ilə çıxış edib. 

Təsis iclasında bildirilib ki, 
Parlamentlər Şəbəkəsi Qoşulmama 
Hərəkatının ideya və prinsipləri barədə 
məlumatların qurumun üzv dövlətləri 
və xalqları arasında yayılmasına və 
təbliğinə töhfə verəcək. Bununla yanaşı, 

təşkilat üzv dövlətlərin parlamentləri 
arasında əməkdaşlıq platforması rolunu 
oynaya bilər. Parlamentlər Şəbəkəsi 
sülh, təhlükəsizlik, insan hüquqları və 
inkişafla bağlı parlament təcrübəsinin 
mübadiləsinə də imkan yaradacaq. 
Qısaca deyilsə, çoxtərəfliliyin yayılma-
sı üçün Parlamentlər Şəbəkəsi əlavə 
hərəkətverici qüvvə olacaq. Digər 
beynəlxalq parlament strukturları ilə, 
o cümlədən Parlamentlərarası İttifaqla 
davamlı əlaqələr yaradacaq. 

İclasda çıxış edən Parlamentlərarası 
İttifaqın sədri Duarte Poçeko qlobal 
problemləri birlikdə dəyərləndirmək və 
onların həlli yollarını birlikdə tapmaq 
zərurətini vurğulayıb: “Bu baxımdan 
Qoşulmama Hərəkatının Parlamentlər 
Şəbəkəsinin yaradılması əlavə bir 
imkandır. Bu, dialoq, əməkdaşlıq, de-
mokratiyanın gücləndirilməsi üçün yeni 
platformadır”. 

Həmin qurumun baş katibi Martin 
Çunkonq isə cənab İlham Əliyevin 
təşəbbüsünün nəticəsi olan Parlamentlər 
Şəbəkəsinin yaradılmasının əhəmiyyətini 
xüsusi qeyd edib və bunun bəşər 
aləmində sülhün və sabitliyin bərqərar 

olmasına töhfə verəcəyinə inamını bildi-
rib: “Xüsusilə bütün dünyanın COVID–19 
pandemiyası ilə üz-üzə qaldığı bir vaxtda 
qanunverici orqanlar arasında dialoqun 
intensivləşdirilməsinə, parlament diplo-
matiyasının gücündən istifadə edərək, 
ortaq qərarlar qəbul olunmasına xüsusi 
ehtiyac var”. 

Təşəbbüsü bəyənən və yeni 
təsisata xeyir-dua verən Türkiyə Böyük 
Millət Məclisinin sədri Mustafa Şentop 
Azərbaycanın sədrliyi dövründə Qo-
şulmama Hərəkatının prinsiplərinin 
təbliği istiqamətində atılan addımların 
təşkilatı daha da gücləndirdiyini vurğu-
layıb. Pakistan Milli Assambleyasının 
sədri Əsəd Qeysər qeyd edib ki, qlobal 
problemlərin həlli üçün parlamentlərarası 
dialoqun genişləndirilməsi xüsusi 
əhəmiyyətə malikdir. İndoneziya, Na-
mibiya, Nepal, Mərakeş, İran, Yəmən, 
Misir, Hindistan, Rusiya ölkələrindən 
olan nümayəndə heyətlərinin rəhbərləri, 
habelə beynəlxalq təşkilat və assam
bleyalarının məsul şəxsləri təşkilatın 
sədri qismində Azərbaycan Respub-
likasının bu əhəmiyyətli təşəbbüsünü 
yüksək qiymətləndirib və şəbəkənin 

fəaliyyətində aktiv iştirak edəcəklərini 
vurğulayıblar. 

İclasın yekununda Madrid 
Bəyannaməsi yekdilliklə qəbul edilib. 
Bəyannamədə təsis edilmiş Parlamentlər 
Şəbəkəsinin hərəkatın fəaliyyətinə 
verəcəyi töhfə və həyata keçirəcəyi funk-
siyalar vurğulanır, Azərbaycanın təşkilata 
səmərəli sədrliyi alqışlanır, habelə 
şəbəkənin növbəti iclasının 2022-ci ildə 
Bakıda keçiriləcəyi bildirilir.

Beləliklə, inamla deyə bilərik ki, 
cənab İlham Əliyevin uğurla reallaşan 
bütün ideyaları kimi, bu əhəmiyyətli 
təşəbbüsü də dünyada sabitliyə və 
məhsuldar dövlətlərarası ünsiyyətin 
güclənməsinə vəsilə olacaq. Yeni 
yaranmış Parlamentlər Şəbəkəsi qlobal 
risk və təhdidlərə qarşı mübarizədə yeni 
çoxtərəfli əməkdaşlıq platforması rolunu 
oynayacaq. Təsadüfi deyil ki, analitiklər 
Prezident İlham Əliyevin qlobal miq-
yaslı bu növbəti addımının da faydalı 
ümumbəşəri səciyyə daşıyacağını qeyd 
edirlər. 

 Əli NƏCƏFXANLI,  
“Xalq qəzeti” 

Dünya Prezident İlham Əliyevin daha bir  
qlobal təşəbbüsünə şahidlik etdi

Məlum olduğu kimi, noyabrın 28-də İspaniyanın paytaxtı Madrid şəhərində 
davam edən Parlamentlərarası İttifaqın 143-cü Assambleyası çərçivəsində 
Qoşulmama Hərəkatının (QH) sədri qismində Azərbaycan Respublikasının 
Prezidenti İlham Əliyevin təşəbbüsü əsasında QH-nin Parlamentlər Şəbəkəsinin 
təsis iclası keçirilib. Bu, Azərbaycan diplomatiyasının növbəti uğuru sayılır. 

Beynəlxalq aləm Cənubi 
Qafqazda sülh və təhlükəsizliyin 

möhkəmlənməsini dəstəkləyir

